
Búskaparstøðan og fíggjarløgtingslógaruppskotið fyri 2003

Staðfestast kann, at fíggjarlógaruppskotið hevur ein vøkstur í inntøkum upp á 5,6% í mun til fíggjarlógina 2002 og ein útreiðsluvøkstur upp á 5,1%. Í mun til metingina av 2002 er vøksturin ávikavist 2,3% fyri inntøkurnar og 1,8% fyri útreiðslurnar.

Havandi í huga, at brúkaraprístalið einans er økt við 0,7% seinastu 12 mánaðirnar (okt. 2001 – okt. 2002), verður talan sostatt helst um eina lítla realøking av almenna sektorinum koman​di árið.

Líkt er til, at vøksturin í samfelagsbúskapinum er um at hæsa av, og at inntøkuskapanin og harvið skattagrundarlagið ikki økist so nógv longur. Tó vit ikki vænta nakað hóttafall, so kann í versta falli henda tað, at skattagrundarlagið viknar í 2003 í mun til 2002. Í skjali 1 er hjáløgd ein lýsing av búskaparstøðuni nov. 2002.

Prísirnir á aldum laksi hava verið lágir part av árinum. Teir hava tó rættað seg eitt sindur í heyst, men eru framvegis heldur lágir. Upp á sikt verður kortini væntað, at prísirnir koma upp á eitt støði, har føroysk alivinna klárar at geva fíggjarligt avkast.

Harumframt hevur alivinnan verið hart rakt av sjúkum o.ø. óhappum, so fíggjarliga úrslitið hjá vinnuni verður tí væntandi samanlagt eitt hall upp á 50-100 mkr. í 2002.

Tær meira optimistisku forsagnirnar um gongdina í alivinnuni rokna við einari ávísari afturgongd, soleiðis at framleiðslan fer úr 52 tús. tonsum í 2002 niður í 49 tús. tons í 2003 og í 44 tús. tons í 2204. Vil illa til, so kunnu sjúkutrupulleikarnir tó rættiliga gera um seg. Dumpingmálið, sum EU hevur reist mótvegis føroysku alivinnuni, kann eisini falla illa út fyri Føroyar. Um alt gongur ímóti í alivinnuni, so kann ávirkanin á landsbúskapin gerast rættiliga stór, tí uml. 800 fólk starvast í dag í alivinnuni, umframt at fyritøkur uttan fyri alivinnuna eru veitarar til alivinnuna. 

Gongdin í fiskivinnuni hevur í høvuðsheitum verið sera góð. Hinvegin má ásannast, at bæði prísir og nøgdir so ella so eru á einum toppi. Fiskifrøðingar meta, at roynt verður ov nógv eftir týðandi fiskasløgum undir Føroyum, og at lítið æti tykist at vera í sjónum í løtuni. Tí er tað sannlíkt, at umstøðurnar hjá fiski​vin​nuni versna í komandi tíðum, í mun til 2002. Hvussu nógv og hvussu skjótt er tó ilt at spáa um. 

Í stuttum mugu vit staðfesta, at útlitini fyri 2003 og kanska eisini eftirfylgjandi ár eru vánaligari inntøkuskapan í okkara høvuðsvinnum. Gongdin í høvuðsvinnunum ávirkar eisini restina av samfelagnum bæði meira beinleiðis gjøgnum tær vinnur, ið eru veitarar til høvuðsvinnurnar, og meira óbeinleiðis gjøgnum inntøkuskapanina, ið stavar frá høvuðsvinnunum, tí hon er partur av grundarlagnum undir eftirspurninginum eftir framleiðsluni hjá øðrum vinnum.

Omanfyristandandi skal ikki skiljast sum, at vit vænta, at stórt bakkast verður í høvuðsvinnunum – og heldur ikki í føroyska búskapinum sum so. Men vit eiga ikki at gerast bilsin, um skatta​inn​tøkur​nar hjá landi og kommunum minka í 2003, heldur enn økjast. 

Sonevnda RLÚ-avlopið hjá landskassanum, t.e. avlopið eftir at íløgur og rakstur eru goldin, væntast at verða 150 mkr. í 2003. Men RLÚ-avlopið kann tó hvørva og gerast eitt hall, um búskaparliga gongdin versnar, eins og útlit eru til. Royndirnar av farnum fíggjarárum vísa hartil, at vanliga koma stórar eyka​ját​ta​nir sum árið líður. Fíggjarligu fortreytirnar geva neyvan stórvegis rúm fyri eykajáttanum í 2003. 

Um RLÚ-avlopið vendir til eitt hall, so skal støða takast til, hvussu landskassans virksemi skal fíggjast. 

Møguleikarnir eru inntøkuhækkingar (økt skattatrýst), sparingar ella lántøka. Verða teir tveir fyrstu møguleikarnir nýttir, verður úrslitið, at virksemi landskassans styrkir um búskaparliga bakkastið í samfelagnum. Hetta er tann gongdin, vit hava verið von við: tá ið búskapurin gongur framá økir landskassin um sítt virksemi, meðan hann minkar um sítt virksemi, tá ið tað gongur afturá búskaparliga í samfelagnum. Landskassin er harvið við til at økja tey búskaparligu sveiggini í samfelagnum. Sigast má, at henda gongd hevur verið rættiliga óheppin fyri samfelagið gjøgnum árini. 

Okkara tilmæli er,  – við tí fortreyt, at landskassans fíggjarliga støða loyvir tí - at landskassin  heldur sínum virksemi støðugt, við lántøku ella minking av fíggjarligu ognum landskassans. Ein tílíkur politikkur hevur sum fortreyt, at vøksturin í almenna sektorinum verður tálmaður í góðum tíðum, soleiðis at yvirskot er á Fíggjar​lógini at hava at standa ímóti við í verri tíðum. Harvið vil landskassin ikki vera við til at økja búskaparligu sveiggini.

Onnur mál

Nú vit hava høvi til at skifta orð við okkara fólkavaldu, vilja vit loyva okkum at nevna nøkur mál, sum ikki hava nakað beinleiðis við hesa fíggjarlógina at gera, men sum hava týdning fyri okkum í Føroya Sparikassa og hava ávirkan á búskapin sum so, og harvið á komandi fíggjarlógir.

Eftirlønaruppsparing

Í fleiri ár hevur verið tosað um at gera lóg fyri eftirlønaruppsparingina á arbeiðsmarknaðinum. Góðar grundir eru fyri at taka henda spurning upp, tí parturin av eldri fólki í Føroyum gerst – eins og í øðrum londum – størri og størri. Forsyrgjarabyrðan hjá tí arbeiðsføra partinum av fólkinum gerst tískil størri og størri. 

Eftir at stígur hevur verið í viðgerðini av hesum málinum, tykist tað nú aftur at vera komið á politisku dagsskránna. Tí kann vera grund til hjá okkum at endurtaka nakrar av teimum við​merking​u​num, sum vit fyrr hava havt um hetta málið.

Gjøgnum tíðirnar hava føroyingar havt munandi part av sínari uppsparing standandi á 12 mðr. bók – ikki minst í Føroya Sparikassa. Hesin peningur hevur í stóran mun borið – og ber framvegis – dám av uppsparing til ellisár; tað sum nú verður nevnt eftirlønaruppsparing. Tann skipanin, sum vinnur politiska undirtøku, kann fáa stóra ávirkan á Sparikassan, tí roknast má við, at stórur partur av tí uppsparing, sum í løtuni er í Sparikassanum, fer at verða umskipað til nýggju skipanina. 

Tað tykist at hava verið størst politisk undirtøku fyri, at eftirlønaruppsparingin verður skipað sum ein lívrenta, til tess at tryggja at hin einstaki ikki kemur at liggja tí almenna til byrðu, tá upp​sparingin er uppi. Her er talan um at innrætta alt samfelagið eftir, at nøkur fá kanska nýta sína eftirløn upp uppá stutta tíð. Til ber – sum áður víst á – at røkka hesum uttan at seta so avmarkandi karmar, sum lagt hevur verið upp til. Langt tey flestu ynskja og megna lukkutíð at klára seg sjálvi – og eiga reglurnar eisini at taka atlit til hesi, soleiðis at tey sleppa at velja sær ta eftirlønarskipan, sum hóskar best til teirra.

Verður lívrenta vald, so hava hvørki Sparikassin ella hinir peningastovnarnir møguleika fyri – í verandi støðu – at vera við í kappingini um eftirlønaruppsparingina. Tá hevur borgarin bara Føroya Lívstrygging ella – sum onkur hevur róð framundir - ein almennan eftirlønargrunn at fara til. Hetta er ein vansi, tí at ongin kapping verður, og tí at peningur​in tá helst verður settur í útlendsk virðisbrøv og sostatt neyvan verður virkin í tí føroyska sam​felag​num. Við fleiri eftirlønarveitarum eru sannlíkindini størri fyri, at ein størri partur av eftirlønaruppsparingini verður settur í føroysk virðisbrøv ella sum innlán í føroyskum peningastovnum. Tað er ongin orsøk til, at eftir​lønar​upp​sparing ikki skal kunna setast í eitt nú kapital- ella lutaeftirlønaruppsparingar, eins og nýggir tryggingar- og uppsparingarhættir koma til alla tíðina. Dømi um hetta eru unit-link, tíðareftirløn osfr. Hvør háttur hevur sínar fyrimunir og vansar – eins og tørvurin og ynskini hjá fólki eru ymisk. Verandi kapital- og lutaeftirlønarskipanir, settar saman við relevantum tryggingum, hava m.a. teir fyrimunir, at gjøgnumskygnið er stórt: tú veitst, hvat tú rindar fyri, og møguleiki er t.d. at velja stóran tryggingardekning á ungum árum og lægri seinni, tá uppsparingin er vorðin størri; hin staki ynskir kanska einans avlamistrygging og ikki at rinda til eina lívstrygging, men heldur at spara meira upp – osfr. osfr.. Tað kann eisini hava týdning hjá summum, at tey eftirsitandi kunnu arva eftirlønina, um viðkomandi fellur frá – soleiðis sum møguleiki er fyri við kapital- og lutaftirlønarskipanum. 

Tað er okkara tilmæli, at Løgtingið heldur seg til at evna karmar fyri eftirlønaruppsparing – eitt nú at áseta eitt minstakrav til uppsparingarprosent – heldur enn at uppbyggja nýggj eftirlønarmonopol – tey veri seg privat ella almenn, ella leggja seg út í, júst hvør skipan skal vera galdandi fyri hin einstaka. Tað er hin einstaki best førur fyri.

Virðisbrævamarknaður

Føroya Sparikassi er virkin í at arbeiða fyri at seta á stovn ein virðisbrævamarknað fyri føroysk virðisbrøv. Nakrar týðandi fortreytir eru tó fyri, at virðisbrævmarknaðurin verður veruleiki. 

Ein er, at fíggjarliga uppsparingin í Føroyum økist munandi. Her fær ein møgulig nýggj lóg um eftirlønarskipan – sum fyrr nevnt – stóran týdning. Ein slík lóg hevði helst økt munandi um uppsparingina, men tað er av alstórum týdningi, at øll uppsparingin ikki bara fer fram í útlendskum virðisbrøvum. Hetta eigur ikki at ásetast við lóg – men verður, sum omanfyri nevnt, best tryggjað við, at sparast kann upp hjá fleiri útbjóðarum av eftirlønarskipanum.

Ein onnur avgerandi fortreyt fyri at fáa marknaðin í gongd er, at tað almenna fer undir at einskilja almennar fyritøkur. Um ongi virki bjóða seg fram at nýta virðisbræva​marknaðin, so verður ongin marknaður. Vit trúgva, at ein virðisbrævamarknaður kann fáa stóra positiva ávirkan á líkindini fyri búskaparligum vøkstri í føroyska samfelagnum. Í Íslandi hevur virðisbrævamarknaðurin havt sera stóran týdning. Umframt tað positiva árin tað hevur, at íslendska kapitalinum ikki longur nýtist at leita sær í útlendsk virðisbrøv, sýnist tað, at íslendsk​ar fyritøkur hava lættari atgongd til kapital, enn fyritøkur av tilsvarandi stødd í størri londum, har hesar somu fyritøkur eru ov smáar at útvega sær kapital á teimum størru børsunum. Dømi um hetta er, at íslendskar fyritøkur í fleiri førum hava verið førar fyri at yvirtaka javntstórar og størri fyri​tøkur í Englandi og USA við at útvega kapital á íslendska børsinum. Sostatt gevur íslendski børsurin íslendskum fyritøkum, sum ynskja at ekspandera uttanfyri Ísland, ein kappingar​fyrimun framum fyritøkur av somu stødd í størri londum.

Gjaldskipanin

Kjak hevur tikið seg upp um gjaldskipanina, GS, sum P/F Elektron hevur tikið í nýtslu. Hóast skipanin er góðkend av dátueftirlitinum, so hevur landsstýrismaðurin í lógarmálum alment sagt, at hann ikki kann góðtaka hetta, og at hann vil broyta kunngerðina ella lógina til tess at steðga nevndu skipan. Sæð í ljósinum av at Løgtingið ikki ynskir, at landsstýrismaðurin – eins og í gomlu lógini – skal kunna avgera, hvørji data kunnu goymast uttan fyri Føroyar, og hvørji ikki, so kann tað ikki góðtakast, at hann nú vil broyta kunngerðina, bara tí hann ikki er samdur við Dátueftirlitið í, at gjaldsskipanin er í samsvar við lógina. Peningastovnarnir hava keypt eina skipan, sum lýkur lógar​krøvini, og sum er góðkend av Dátueftirlitinum.

Sagt verður eisini, at skipanir, ið vóru virknar áðrenn lógin kom í gildi, fáa undantak. Tað fram​gong​ur ongastaðni í lógini, at so er. Tvørturímóti skulu allar skipanir sbrt. § 48 í lógini í seinasta lagi 6 mánaðir eftir gildiskomu lógarinnar lúka treytirnar. Dátueftirlitið kann í serligum førum loyva ávísum skráábyrgdarum longri tillagingartíð, um hetta verður mett at vera neyðugt. Sostatt er onki í lógini, sum bendir á, at ein varandi tillagingartíð kann loyvast ávísum eldri skipanum hjá peninga​stovnunum, ella at tær skulu metast eftir serligum kriterium. P/F Elektron hevur fingið eitt tílíkt loyvi fram til ársskiftið 2002/2003. 

Fyri peningastovnarnar er tað ein fullkomiliga órímulig støða at vera komin í, ikki at kunna gera av, hvørjar skipanir teir vilja menna og nýta. Harvið verður forðað okkum í at hava ein effektivan og kappingarføran rakstur.

Ein viðmerking skal knýtast til pástandin um, at vit við at nýta Gjaldskipanina hjá PBS flyta kensluligar upplýsingar av landinum. Eftir okkara tykki er hetta ikki so, tí fluttar verða ikki navnaupplýsingar ella aðrar viðkvæmar upplýsingar, bert nakrar kotur – sum ongin kann brúka í sær sjálvum – og so upphæddir.  Tað tykist púra ólogiskt at forða fyri at upplýsingarnar, sum verða nýttar í GS skipanini, verða fluttar millum lond, samstundis sum tað verður loyvt at flyta meira umfatandi upplýsingar í eitt nú tinglýsingarskipanini, heilsuupplýsingar til Sundhedsstyrelsen, dankort- og  visaupplýsingar, upplýsingar til virðisbrævasentralin(VP) osfr. av landinum. Skulu hesar skipanir niðurleggjast og mennast í Føroyum?

Rættarnevndin sigur í viðmerkingunum til lógina, at hon – við at herða grein 16, stk 1 í lógini soleiðis, at tað í henni beinleiðis verður ásett, at meginreglan er, at persónsupplýsingar, sum koma undir hesa løgtingslóg, skulu varðveitast og viðgerast í Føroyum  – ynskir at røkka sínum politiska málsetningi um at fyribyrgja, at peningastovnarnir flyta sítt edv-samstarv av landinum.

Politiski viljin var kanska skiljandi í 1993, tá ið avmarkingarnar upprunaliga blivu settar í verk. Tá  var føroyska samfelagið í svárastu búskaparligu kreppu í nýggjari tíð. Men vit mugu hyggja frameftir, og tá er greitt, at um ein forðar ov nógv fyri samstarvi við fyritøkur uttan fyri Føroyar, so hongir ein ein mylnustein um hálsin á føroyskum fyritøkum og stovnum – og harvið eisini á føroyska samfelagnum. Málið um gjaldsskipanina er eitt talandi dømi um hetta. Peningastovnarnir brúka Elektron “á tamb” og hava ongar æltanir um at gevast við tí. Men tørvurin er so mikið stórur, at vit mugu taka gjaldsskipanina  hjá PBS í nýtslu fyri at geva Elektron betri møguleikar at loysa aðrar átrokandi uppgávur fyri okkum. Um ynskið er at menna Elektron ella føroyskt telduvirksemi, so gerst tað ikki við leggja hesar fyritøkur í “kuvøsu”. Allar royndir vísa, at tað bert førir til framleiðslu, ið ikki er kappingarfør. Menning fæst fyrst og fremst við at luttaka í kapping.

Sparikassin hevur stuðlað tí gongd, sum hevur verið at taka av allar avlagandi reglur, sum áður vóru galdandi, soleiðis at vit kunnu virka í fríari kapping. Hetta hava vit gjørt, tí vit trúgva, at frí kapping elvir til størsta møguliga búskaparvøksturin í Føroyum, og harvið er til gagns fyri okkum øll. Soleiðis hava vit eitt nú stuðlað broytingunum í rentu​skattalógini, sum gera, at renta og vinningur verður skattaður eins, uttan mun til um talan er um útlendskan ella innlendskan vinning og uttan mun til, um vinningurin stavar frá eitt nú innlánum ella virðisbrøvum. Ikki høvdu vit væntað, at tá verjugarðurin úteftir var tikin niður, skuldu føroysku peningastovnarnir taka dystin upp við bakbundnum hondum. Í dag mugu vit staðfesta, at vit hava verri treytir í okkara egna landi, enn útlendsku kappingarneytar okkara, sum frítt kunnu virka í Føroyum. Í okkara hátøknitíðum er ongin, sum kann forða teimum í frítt at flyta og viðgera upplýsingar um føroysk viðskiftafólk uttanfyri Føroyar. Hetta kunnu teir mvg-frítt gera í edv-skipanum, sum milliónir av brúkarum eru við til at gjalda, móti okkara 47 túsund íbúgvum.

Rentustuðul

Rentustuðul verður í dag veittur til sethúsalán. Onnur lántøka fær ikki rentustuðul. Skipanin eggjar lántakarunum til at lata størst møguligan part av lántøkuni hjá sær verða knýttan at sethúsabygging, og peningastovnarnir hava víst á, at tað er trupult – ómøguligt – at tryggja, at hetta ikki hendir. Loysnin upp á trupulleikan er, at nýtslulán og sethúsalán so ella so verða javntstillað.

Ført hevur verið fram, at um rentustuðul eisini verður veittur til nýtslulán, so skundar tað undir samfelagsbúskapin. Samfelagsbúskaparliga støðan er broytt síðani kjakið varð um rentustuðulin í summar, og tí vildi skaðin kanska ikki verið so stórur. Men til ber sjálvsagt at ”neutralisera” fíggjar​politiska árinið – av eisini at lata rentustuðul til nýtslulán. Hetta kann t.d. gerast við at hækka inntøkurnar hjá landskassanum ella við at lækka útreiðslurnar – eitt nú við at minka rentustuðulin til sethúsalán tilsvarandi.

Fyrimunurin við at lækka rentustuðulin til sethúsalán er m.a., at so gerast leiguíbúðir og eigaraíbúðir meira javnstillaðar skattliga. Hetta hevði helst havt við sær eitt økt útboð av leiguíbúðum – eins og tað hevði havt tálmandi ávirkan á sethúsa- og grundstykkjaprísir. Ein møgulig rentustuðulslækking má tó gerast við atliti til skattin á rentuinntøkum. Eins og symmetri má vera millum tað, sum rentustuðul verður latin til, so má eisini symmetri vera millum rentustuðul og skatt á rentuinntøkum. 

Veðseting av veiðuloyvum

At enda skal nevnast, at føroysku peningastovnarnir fleiri ferðir hava ført fram tað óhepna í, at tað ikki ber til at taka veð í fiskirættindum. Hetta hevur sera óhepnar fylgir – og vísa vit til hjálagda skjal 4, sum endurtekur okkara tilmæli til fíggjarnevndina í fjør.

